
	СҮЛД МОДНЫ НААДАМ

	 

	“УЛСЫН ХЭВЛЭЛИЙН ГАЗАР” 1957 онд Улаанбаатар хотноо эрхлэн хэвлүүлсэн номыг

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СҮЛД МОДНЫ НААДАМ

	I

	Гэрэлт цахилгаан дэн бөхлөө.

	Гэнэт хилэн хөшиг сөхөгдлөө.

	Хүний чимээ нам боллоо.

	Хүсэлт хөгжим эгшиг өргөлөө.

	Наадмын удирдаач гараад ирлээ.

	Нахисхийж ёслон мэнд эрлээ.

	Цээл сайхан дуугаар эхэллээ.

	Цэх зогсоод шүлэглэж гарлаа.

	— Ариун цагаан сэтгэлтэн

	Ардын олон багачууд аа!

	Сүр төгс шинэ жилдээ

	Сүлд модныхоо наадмыг нээе!

	Зуугийн сүүдэрт хүрч наслаад

	Зургаадай сайхан таяг тулсан

	Цаст умардын жаварт орны

	Цал буурал мяндсан толгойтой

	Цалиг мөнгөн өнгөт сахалтай

	Цагаан өвгөн аав минь

	Өнгөрсөн хуучин оныг төлөөлж

	Өсвөрийн шинэ жилийг дагуулж

	Сайхан Монгол эх орны минь

	Сааршгүй агуу их хөгжил, 

	Соёлын гайхамшигт амжилтыг минь

	Сонирхон үзэж, дүгнэн харсаар

	Өргөн хөндийг өгсөн туулж

	Өндөр уулыг даван гарч

	Олон ардтай учран золгож

	Орон хотоор дамжин айлчилж

	Ургаж байгаа цэцэг шиг

	Ундарч байгаа булаг шиг

	Өсөх насны багачууд бидний

	Өнөөдрийн баярт оролцох гэж

	Нандин гуа сүлд модны минь

	Наадамд хүрэлцэн ирээд байна.

	Жавхлант олон багачууд бид

	Жаварт орны цагаан өвгөнөө

	Энгүй их бахдалаар угтаж

	Энэ найртаа залж авчиръя!

	Ариун сэтгэлийн талархлаа дэвшүүлж

	Алга ташин баярлаж угтъя

	 

	 

	II

	Жигдхэн хувцсаа гоёхон өмссөн

	Жижиг олон пионер багачууд

	Бүжиг наадан, дуу эгшиглэж

	Бүгд цуглагсдад (баяр хүргэлээ.

	Жаварт орны цагаан өвгөн

	Жаргалант олныг мэндлэн ёсолж

	Цал буурал толгойгоо илбэл

	Цацагт ногоон модыг ширтэж

	Өтгөн цагаан сахлаа имэрч

	Өндөр дуугаар ингэж хэллээ:

	— Уудам хээрт малаа хариулагч, 

	Уурхайн гүнээс эрдэнэ гаргагчид, 

	Үйлдвэр, барилгын тэргүүн сайчууд

	Үй олны дундаас тодорч, 

	Оюуны хөдөлмөрт хүч дайчлагчид

	Оюутан мэргэд жигдрэн сууж, 

	Урлагийн саруул тавцан дээр

	Уран бүжиг наадан тоглогчид, 

	Эд олны хайрыг татсан

	Энхрий багачууд та нарынхаа

	Амар мэндийг эрье гээд

	Алд торгон хадгаа дэлгэв.

	Баярын олон «сайн» гээд

	Бахархан хариу мэндэлж байлаа.

	Өвгөн аав саравчлан байж

	Өлзийт ерөөлөө дэвшүүлэн тавилаа:

	— Найман зүгийн саглагар мөчрөөс нь

	Нарны туяа бадран цацарсан, 

	Насан мөнх ногоон модоо

	Намайг ерөө гэсэн юм биз ээ.

	Борхон боргоцой бүр дээр нь

	Боов чихэр өлгөөстэй байна.

	Салаа мөчир болгон дээр нь

	Сайхан чимэг зүүгээтэй байна.

	Мөчир ац бүхэн дээр нь

	Мөнгөн загас наадаж байна.

	Орой үзүүр дээр нь

	Оюун номин гэрэлтэж байна.

	Сайхан сүлд модыг чинь

	Сааршгүй билгээр ерөөн билэгдье!

	Эрэлхэг Монголын түмэн ард

	Энх тайвныг нандигнан үзэж, 

	Монголын дэлгэр баян нутгийн

	Мохошгүй чимэг сүлд болсон, 

	Ариун жаргалант ардын үйлдвэр

	Таван эрдэнийн мал сүрэг

	Арвин ихээр сүндэрлэн жигдэрч, 

	Тансаг нутгаар дүүрэн бялхаж, 

	Эрдмийн их далай цалгилан

	Эх нутгийн уудамд ундарч, 

	Сурагч дүү нар та бүхний

	Сурлага нь булаг шиг оргилж, 

	Цовоо сэргэлэн наадаж байна

	Цогтой дуу нь хангинаж байна.

	Хэчнээн хөгжилтэй амьдрал вэ.

	Хичээн сурцгаа дүү нар минь!

	Шинэ оноо хүлээж авцгаа!

	Шилдэг бүтээлээ гаргаж үзүүлцгээ!

	Шинэ он урагш гарлаа.

	Шийдмэг төгс ингэж хэллээ:

	— Урьдах амжилтын үр бүтээлээ

	Улам батжуулж шимтэй болгоё.

	Ололт амжилтын хавар ирлээ.

	Оюутан, ажилчин, малчид урагшаа!

	Идэр залуугийн цогоо бадрааж

	Их галын дөл шиг дүрэлзүүлье!

	 

	 

	III

	Настан буурал өвгөний урд нь

	Наадам удирдаач очиж ёслоод:

	Тунгалаг хөх огторгуйн гүнд

	Тунамал алтан нар мандлаа.

	Жимсийн модон чимэг дүүрэн

	Жигдэрмэл олон танхимдаа

	Сүрлэг эрдмийн хүрээлэн дунд

	Сүлд ногоон модоо тойрч, 

	Өвгөн аавын дагуул болсон

	Өндөр хангайн бор баавгай, 

	Арга зальтай шаргал үнэг, 

	Алиа хөөрхөн бор туулай, 

	Энх тайвны цагаан тагтаа, 

	Эрээн алаг мийг хүртэл, 

	Хүүхэд багачууд та нар минь

	Хүлээн авч цэнгэлдэн наад гэв.

	Өвгөн аав дагуул амьтдаа

	Өглөөлөгт оруулахаар бэлтгэн жагслаа.

	Сайхан шаргал зүстэй үнэг

	Саглагар сүүлээ шарван хөдөлгөж:

	— Ардын үлгэр домогт бий

	Аргат шар нэртэй би.

	Уул говьд сэлгэдэг би.

	Уудам нутагтаа цэнгэдэг би.

	Арвай буудайг хамгаалдаг би.

	Аливаа оготнын арслан би.

	Хөлийн урнаа харуулна би.

	Хөгжилдөн наадацгаая багачууд аа!

	Борхон халзан туулай хүү

	Босон дэгдэн хүрч ирээд:

	— Тэнүүн сайхан эх нутгийнхаа

	Тээг толгодын хоорондох зайд

	Бут сөөгийн дэргэдүүр би

	Булт булт гүйдэг би.

	Уран гүйдлээ үзүүлье би

	Уян нугарахаа харуулъя би.

	Баясгалант ирээдүйн идэр иргэд

	Багачууд хүүхэд та нарынхаа

	Авьяас чадварыг гарган сорьж

	Алиалан наадацгаая багачууд аа!

	Зүйдэлгүй эрээн дээлтэй

	Зүслэг хөөрхөн мий гараад:

	— Алаг эрээн барстай би

	Ах дүүгийн хамаатай би

	Хар эрээн ирвэстэй би

	Хамаархаж дотночлох учиртай би

	Хөөрхөн жаал та нартайгаа

	Хөдөлгөөнийхөө урныг гаргая би.

	Элдэв бүжиг хийн цэнгэцгээж

	Элэгсэг сайхан наадацгаая багачууд аа!

	Ургаа модыг сугалан авч

	Урдаа тэвэрсэн баавгай ирээд:

	— Буурал хангайд нутагтай би

	Бурам чихэрт дуртай би

	Хүрхрэн аялдаг дуутай би

	Хүч тэнхээ ихтэй би

	Хэнгэргийн аялгуунд хөг нийлүүлж

	Хээрийн бүжгээ хийнэ би

	Багачууд та нар харцгааж бай

	Баясан цэнгэн тоглоё би!

	Даруу зантай цагаан тагтаа

	Далавчаа дэрвүүлэн гарч ирээд:

	— Цэнхэр огторгуйд дүүлдэг би.

	Цэнгэн нисэх хүсэлтэй би

	Дарийн утаанд өшөөтэй би

	Даян амгаланд дуртай би

	Уран дэвэлтээ үзүүлнэ би

	Улсын сонирхлыг татна би!

	 

	 

	IV

	Уулын зэрлэг бор баавгай

	Уран цэмцгэр үнэгийг тэвэрч, 

	Үнэг баавгай хоёр нийлээд

	Үерхэн бүжиглэн наадаж гарлаа.

	Номхон зантай цагаан тагтаа

	Ногоон нүдтэй мийг тэвэрч

	Тагтаа мий хоёр нийлээд

	Талархан бүжиглэн наадаж байлаа.

	Соотон чихтэй борхон туулай

	Соньхон бүжиг тоглож гарлаа.

	Бут бутыг тойрон гүйж

	Бултан бултан бүжиглэж байлаа.

	Бүрээ хэнгэрэгт хөг нийлүүлж

	Бүдүүн нарийн дуу гаргалаа.

	Үзэгч олон баярлан бахдаж

	Үргэлжлэн үргэлжлэн алга ташлаа.

	Жаварт орны өвгөн хүртэл

	Жавхаа төгөлдөр бүжиг хийлээ.

	Тал нутгийн малчин болоод

	Таяг тулж бүжиглэн цамналаа.

	Сайн ажилчин болон тоглож, 

	Сахлаа хийсгэн бүжиглэж байлаа.

	Бүжиг тоглоом дууссаны дараа

	Бүх хүүхдийг өвгөн дуудаж

	Амтат чихэр, цагаан идээтэй

	Арвин их хувь өглөө.

	Нас ахисан том намайг

	Найман наст шиг дуудаад:

	— Хүү минь май гэж хэлээд

	Хүүдий дүүрэн хувь өглөө.

	Өнгөрсөн он— жаврын өвгөн

	Өөрийн нутагтаа буцаж явлаа.

	Шинэ он— залуу хүү

	Шийдмэг бүтээлт ажилдаа орлоо.

	Найрт цугларсан олон багачууд

	Навч цэцэг адил жигдрээд, 

	Шинэ оноо тойрон нягтарч, 

	Шимт сурлагаа ахиулан нэмэхээр

	Үзэг номоо сугавчилж аваад

	Өглөө эрт сургуульдаа гарлаа.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

